
Marilah kita bersama-sama meningkatkan ketakwaan kepada
Allah Subhanahu wa-Ta’ala dengan melaksanakan segala perintah-Nya
dan meninggalkan segala larangan-Nya. Mudah-mudahan kita diberkati
dan diredai Allah Subhanahu wa-Ta’ala di dunia dan akhirat.

Sidang Jumaat Yang Dirahmati Allah Subhanahu wa-Ta’ala



IImu adalah maklumat atau pengetahuan yang diperolehi melalui
proses pembelajaran, kajian dan seumpamanya. Tanpa ilmu seseorang
itu akan berada dalam kejahilan. Imam Ghazali menyatakan ilmu
terbahagi kepada dua bahagian iaitu ilmu Fardhu Ain dan Fardhu
Kifayah. Fardhu Ain ialah ilmu yang wajib diketahui oleh semua umat
Islam manakala ilmu Fardhu Kifayah ialah ilmu yang hanya wajib
diketahui dan dikuasai oleh sebahagian umat Islam. Orang yang berilmu
itu dimuliakan dengan diangkat darjat mereka. Firman Allah Subhanahu

wa-Ta’ala dalam surah al-Mujadalah ayat 11:

Yang bermaksud: “Allah akan mengangkat (darjat) orang yang
beriman di antara kamu dan orang yang diberi ilmu pengetahuan
beberapa darjat. Dan Allah Maha Mengetahui apa yang kamu
kerjakan.”

Sehubungan dengan itu, umat Islam sangat digalakkan agar
menimba sebanyak mungkin ilmu pengetahuan melalui apa sahaja cara,
sama ada secara tidak formal seperti secara bersemuka dengan guru-guru
di masjid atau dimana-mana, termasuklah mendapatkan ilmu
pengetahuan secara atas talian. Begitu juga menuntut ilmu secara formal

dengan menyambung pelajaran ke tahap yang lebih tinggi di peringkat



sekolah atau universiti. Menuntut Ilmu adalah merupakan sesuatu

kewajipan sebagaimana hadis riwayat Imam Ibnu Majah:

Yang bermaksud: "Mencari ilmu adalah kewajiban setiap muslim."

Membaca adalah salah satu cara yang paling asas untuk
mendapatkan ilmu. Nabi Muhammad Sallallahu ‘Alaihi Wasallam

bersabda dalam hadis yang diriwayatkan oleh Imam at-Tabrani:

Yang bermaksud: “Barangsiapa yang pergi ke masjid dengan tujuan
untuk mempelajari sesuatu kebaikan atau mengajarkannya, maka
baginya pahala seperti orang yang menunaikan haji dengan

sempurna.”
Sidang Jumaat Yang Dirahmati Allah Subhanahu wa-Ta’ala

Antara sebab kita menuntut ilmu ialah dipermudahkan baginya
jalan ke syurga. Sabda Rasulullah Shallallahu ‘Alaihi Wasallam dalam
hadis yang diriwayatkan oleh Imam Muslim:

Yang bermaksud: “Barangsiapa yang menempuhi satu jalan untuk
menuntut  ilmu, maka Allah Subhanahu wa-Ta’ala akan

mempermudahkannya baginya jalan ke syurga.

Agama Islam menganggap orang yang keluar mencari ilmu itu
seperti seorang yang berjihad di jalan Allah Fi Sabilillah. Sabda
Rasulullah Shallallahu ‘Alaihi Wasallam dalam hadis yang diriwayatkan

oleh Imam al-Tirmizi:

Yang bermaksud: “Barangsiapa yang keluar untuk menuntut ilmu,

maka ia berada di jalan Allah, hingga ia kembali”

Dalam konteks hari ini, masyarakat Kita terutama generasi muda
perlu didedahkan dengan pembelajaran dalam bentuk kemahiran seperti
pembelajaran TVET (Program Pendidikan Teknikal Dan Latihan
Vokasional) untuk melahirkan tenaga kerja mahir dan pakar demi
memenuhi tuntutan Fardu Kifayah dalam pelbagai bidang bagi

menyumbang kepada pertumbuhan ekonomi negara.

Sidang Jumaat Yang Dirahmati Allah Subhanahu wa-Ta’ala

Sebahagian generasi muda hari ini tidak berminat untuk
meneruskan pembelajaran mereka ke peringkat yang lebih tinggi kerana



mereka boleh mendapatkan pendapatan yang lebih lumayan melalui
media sosial. Dengan itu, suburkanlah semula minat anak-anak dan
generasi muda kita untuk menyambung pelajaran ke peringkat yang lebih
tinggi kerana ia adalah merupakan tuntutan agama Kita.

Hari ini begitu banyak sekali peluang untuk menyambung
pelajaran ke peringkat yang lebih tinggi dan pihak kerajaan kita sentiasa
menyediakan dana bagi menggalakkan pelajar-pelajar meneruskan
pembelajaran mereka. Ingatlah kata-kata Hukama’ ‘Tuntutlah llmu Dari
Buaian Hingga Ke Liang Lahad’. Renungilah Firman Allah Subhanahu
Wata'ala dalam surah al-Taubah ayat 122:

Yang bermaksud: “Dan tidak sepatutnya orang mukmin itu semuanya
pergi (ke medan perang). Mengapa sebagian dari setiap golongan di
antara mereka tidak pergi untuk memperdalam pengetahuan agama
mereka dan untuk memberi peringatan kepada kaumnya apabila mereka

telah kembali, agar mereka dapat menjaga dirinya. ”

